
KOSOVË 

 

Kushtetuta parashikon lirinë e fesë, dhe ligjet dhe politikat e tjera i kontribuuan ushtrimit në përgjithësi 
të lirë të fesë. 

 

Qeveria në përgjithësi e respektoi lirinë e fesë në praktikë. Nuk pati asnjë ndryshim në statusin e 
respektimit të lirisë së fesë nga Qeveria gjatë periudhës raportuese. 

 

Dhuna shoqërore shënoi rënie, dhe tensionet ndërmjet bashkësive etnike u zbutën paksa pas krijimit të 
komunave me shumicë serbe në Graçanicë, Novobërdë, Ranillug, Partesh dhe Kllokot, të parapara me 
Planin Ahtisaari. Ndonëse dukej që diskriminimi dhe dhuna shoqërore, kur ndodhnin, ishin në përgjithësi 
me motive etnike, lidhja e ngushtë ndërmjet përkatësisë etnike dhe fesë e bëri më të vështirë të 
përcaktohej nëse ngjarjet ishin të motivuara nga armiqësia etnike apo fetare.  

 

Si pjesë e politikës së vet të përgjithshme për mbështetjen e të drejtave të njeriut, Qeveria Amerikane i 
diskuton çështjet e lirisë së fesë me Qeverinë dhe përfaqësues fetarë. Qeveria Amerikane ndërhyri në 
raste specifike për të siguruar që vendet e adhurimit që i përkasin Kishës Ortodokse Serbe (KOS) dhe 
vendet e tjera të trashëgimisë kulturore të ishin të mbrojtura. 

 

Seksioni I. Demografia fetare 

 

Kosova ka një sipërfaqe prej përafërsisht 10,900 km2 dhe dy milionë banorë, ndonëse regjistrimi i fundit 
i besueshëm është bërë në vitet e 80-ta. Feja mbizëtoruese, e pranuar nga pjesa më e madhe e 
popullatës shumicë shqiptare, nga bashkësia boshnjake, gorane dhe turke, si dhe nga disa anëtarë të 
bashkësisë rome/ashkalike/egjiptiane, është feja islame. Popullata serbe, që llogaritet prej 100.000 – 
120.000 veta, është kryesisht ortodokse serbe. Katolikët romanë dhe protestantët janë grupe që 
përbëjnë më pak se pesë për qind të popullatës. Bashkësitë katolike janë të përqendruara përreth 
kishave katolike në Prizren, Klinë, Janjevë dhe Gjakovë. Protestantët kanë popullata të vogla në 
shumicën e qyteteve, por përqendrimi i tyre më i madh është në Prishtinë. 

 

Seksioni II. Statusi i respektimit të lirisë së fesë nga Qeveria 

 



Korniza ligjore/politike 

  

Kushtetuta parashikon lirinë e fesë, dhe ligjet dhe politikat e tjera i kontribuuan ushtrimit në përgjithësi 
të lirë të fesë. 

 

Ligji pohon të drejtën për lirinë e shprehjes, ndërgjegjes dhe fesë për të gjithë qytetarët pavarësisht nga 
bindjet e tyre fetare. Ai parashikon ndarjen e bashkësive fetare nga institucionet publike dhe të drejta 
dhe detyrime të barabarta për të gjitha bashkësitë fetare; përcakton që nuk ka fe zyrtare; dhe ndalon 
diskriminimin e bazuar në fe dhe përkatësi etnike. 

 

Qeveria i pranon këto festa fetare si festa zyrtare: fillimin e Ramazanit, Bajramin e Madh, Bajramin e 
Vogël, Pashkët Katolike, Pashkët Ortodokse, Krishtlindjet Ortodokse dhe Krishtlindjet Katolike. 

 

Nuk ka mekanizëm ligjor për regjistrimin e grupeve fetare. Disa grupe fetare më herët regjistroheshin si 
organizata joqeveritare (OJQ) pranë Ministrisë së Shërbimeve Publike, por një ligj i qershorit të vitit 2009 
ua ndaloi bashkësive fetare të regjistroheshin si OJQ. 

 

Ligji dhe rregulloret parashikojnë ndarje ndërmjet sferës fetare dhe publike, dhe ua ndalojnë 
institucioneve të arsimit publik ofrimin e arsimit fetar ose të veprimtarive të tjera që mbështesin ndonjë 
fe specifike. 

 

 Kufizimet e lirisë së fesë 

 

Qeveria në përgjithësi e respektoi lirinë e fesë në praktikë. Nuk pati asnjë ndryshim në respektimin e 
lirisë së fesë nga Qeveria gjatë periudhës raportuese. 

 

Udhëheqësit fetarë u ankuan për sfida praktike që rezultuan nga mungesa e një mekanizmi që grupet 
fetare të regjistroheshin dhe të fitonin status ligjor. Ndonëse shumë prej tyre gjetën metoda alternative, 
grupet fetare raportuan për vështirësi në posedimin dhe regjistrimin e pronës dhe të automjeteve, në 
hapjen e llogarive bankare, dhe në pagimin e tatimit në pagat e punëtorëve. Në fund të periudhës 



raportuese, Zyra e Ombusdpersonit ishte duke përgatitur një rekomandim formal për krijimin e një 
sistemi ligjor të regjistrimit për bashkësitë fetare. 

 

Udhëheqësit fetarë vazhduan të ankoheshin për diskriminim institucional nga qeveria qendrore dhe 
qeveritë komunale. Ata u ankuan se nuk u lejuan ta themelonin një varrezë protestante, gjë që shpesh 
rezultonte që protestantët të varroseshin në varreza myslimane, në shumë raste klerikët myslimanë i 
kryenin shërbimet e varrimit për protestantët. Protestantët pohuan se kjo ishte shkelje e të drejtës së 
tyre për t’u varrosur në mesin e personave të fesë së tyre dhe imponim i një tradite tjetër fetare mbi ta. 
Protestantët gjithashtu u ankuan se u desh t’i siguronin zyrtarët komunalë se ata nuk do të përfshinin 
simbole fetare në pjesët e jashtme të ndërtesave për të marrë leje për zgjerim ose ndërtim në tokën që 
e posedonin. Protestantët gjithashtu raportuan se mungesa e lirimit nga tatimi për importimin e 
mallrave të dhuruara bamirëse i pengonte përpjekjet e tyre. 

 

Ndonëse Zyra e Ombusdpersonit vlerësoi se nuk kishte bazë ligjore për të bërë një gjë të tillë, Ministria e 
Arsimit, Shkencës dhe Teknologjisë nxori një udhëzim administrativ për shkolla të mesme në fillim të 
vitit shkollor 2009-2010, me të cilin ua ndaloi nxënëseve mbajtjen e shamive. Administratorët e 
shkollave në mënyrë selektive e zbatuan këtë dhe udhëzimet e mëparshme të Ministrisë për t’ua 
ndaluar mësimdhënëseve dhe nxënëseve mbajtjen e shamisë në shkollat publike. Zyra e 
Ombusdpersonit bëri të ditur se sërish do ta nxirrte një opinion formal se ndalimi i shamive nuk është në 
harmoni me ligjin, siç bëri në vitin 2004. 

 

Zyra e Ombusdpersonit dhe Bashkësia Islame e Kosovës (BIK) raportuan për disa raste në të cilat 
nxënëset ishin përjashtuar nga shkollat publike dhe mësimdhënëset gjoja ishin përjashtuar nga puna ose 
nuk ishin pranuar në punë për shkak të mbajtjes së shamisë. Në maj të vitit 2010, Ombusdpersoni pranoi 
një ankesë që një nxënëse e shkollës së mesme në Ferizaj ishte përjashtuar për shkak të mbajtjes së 
shamisë. OJQ-të organizuan disa protesta në Prishtinë në mbështetje të së drejtës së nxënëseve për ta 
mbajtur shaminë në shkollë, përfshirë këtu protestat e organizuara në maj dhe qershor të vitit 2010. 
BIK-u raportoi se një shkollë e mesme në Viti vazhdoi t’ia ndalonte një nxënëseje vijimin e mësimit në 
shkollë gjersa e mban shaminë, përkundër një aktvendimi të lëshuar nga Gjykata e Qarkut në Gjilan në 
nëntor të vitit 2009 në favor të saj, pas përjashtimit të saj nga shkolla në janar të vitit 2009. Zyra e 
Ombusdpersonit raportoi se një grua në Gjilan parashtroi ankesën e dytë në janar të vitit 2010, në të 
cilën pohonte se nuk ishte pranuar si mësimdhënëse për shkak se mbante shami. Zyra e 
Ombusdpersonit e këshilloi atë për mjetet e mundshme juridike, siç kishte vepruar në rastin e saj të 
ngjashëm në shtator të vitit 2008. 

 



Protestantët raportuan se komuna e Deçanit, duke cituar reagime negative nga qytetarët lokalë, vazhdoi 
t’ua mohonte dhënien e lejes për ndërtimin e një objekti kishtar në tokën që e kishin blerë. Rasti 
gjyqësor lidhur me dhënien e lejes për ndërtim në Deçan mbeti para Gjykatës Supreme në fund të 
periudhës raportuese. Protestantët gjithashtu raportuan për raste të tjera në të cilat kongregacioneve të 
tyre vazhdimisht u mohohej dhënia e lejes për të ngritur ndërtesa të reja kishtare në tokën në pronësi të 
kishës. 

 

Bashkësia protestante gjithashtu raportoi se një ueb faqe e Qeverisë për çështje fetare në shoqëri 
përmendte vetëm fenë myslimane, ortodokse dhe katolike si të pranishme në Kosovë. Bashkësia 
protestante e ngriti këtë çështje në Qeveri, duke kërkuar që teksti të ndërrohej. 

 

Nuk pati raportime për të burgosur ose të ndaluar fetarë në Kosovë. 

 

 Ndërrimi i detyrueshëm i fesë 

 

Nuk pati raportime për ndërrim të detyrueshëm të fesë. 

 

 Përmirësimet dhe zhvillimet pozitive lidhur me lirinë e fesë 

 

Komisioni shumetnik për zbatimin e rindërtimit (KZR) shënoi përparim në projekte të ndryshme, 
përfshirë këtu riparimin e kishave të dëmtuara gjatë trazirave të vitit 2004. KOS-i filloi t’i merrte përsipër 
pronat kishtare të riparuara nën mbikëqyrjen e KZR-së dhe t’i përdorte disa prej tyre për qëllime fetare. 
Të gjitha palët e KZR-së, përfshirë këtu Qeverinë, u pajtuan për tenderë të ri për projekte të ndryshme 
dhe mbajtën takime të rregullta gjatë gjithë periudhës raportuese. 

 

Udhëheqësit e bashkësisë protestante raportuan se kishin marrë përshëndetje zyrtare me rastin e 
Pashkëve nga Presidenti dhe theksuan se këto përshëndetje ishin publikuar në ueb faqen zyrtare të 
Zyrës së Presidentit dhe ishin transmetuar për herë të parë në media. Bashkësia protestante gjithashtu 
theksoi se ishte shënuar përmirësim në mbulimin e kremtimeve të festave të saj nga mediat, posaçërisht 
nga transmetuesi publik Radiotelevizioni i Kosovës. 

 



Seksioni III. Statusi i respektit shoqëror për lirinë e fesë 

 

Dhuna shoqërore shënoi rënie, dhe tensionet ndërmjet bashkësive etnike u zbutën paksa pas krijimit të 
komunave me shumicë serbe në Graçanicë, Novobërdë, Ranillug, Partesh dhe Kllokot, të parapara me 
Planin Ahtisaari. Ndonëse dukej që diskriminimi dhe dhuna shoqërore, kur ndodhnin, ishin në përgjithësi 
me motive etnike, lidhja e ngushtë ndërmjet përkatësisë etnike dhe fesë e bëri më të vështirë të 
përcaktohej nëse ngjarjet ishin të motivuara nga armiqësia etnike apo fetare. Ndonëse shumica e 
shqiptarëve të Kosovës e identifikojnë veten si myslimanë, ky përcaktim ka më tepër domethënie 
kulturore se fetare. Feja nuk është faktor i rëndësishëm në jetën publike. Retorika fetare mungonte 
shumë nga fjalimi publik në bashkësitë myslimane, dhe pjesëmarrja në xhami ishte e ulët; megjithatë, 
paraqitjet publike të rrobave dhe të kulturës konservatore islame, edhe pse ende të rralla, shënuan 
rritje. Serbët e Kosovës e identifikojnë veten me KOS-in, e cila e definon, në shumë raste, jo vetëm fenë 
e tyre, por edhe perspektivën e tyre kulturore dhe historike. 

 

Pati disa raportime për sulme të drejtuara kundër bashkësisë dhe pronës ortodokse serbe, përfshirë 
këtu kërcënimet, vjedhjet dhe vandalizmin. Policia konfirmoi raste të ndryshme të përdhosjes së 
varrezave ortodokse serbe në tërë vendin: katër varre u gjetën të dëmtuara në mars të vitit 2010 në 
komunën e Lipjanit -- atyre u ishin hequr kryqet; varri i një gruaje, e cila ishte varrosur në Gjilan në 
shkurt të vitit 2010, u gërmua dhe sende të ndryshme u vodhën nga arkivoli; dy serbë të Kosovës nga 
Fushë Kosova raportuan për dëmtim të varrit të një të afërmi në Lismir, fillimisht në dhjetor të vitit 2009, 
dhe më pas varri ishte shkatërruar në qershor të vitit 2010. Hetimet e policisë lidhur me këto raste 
vazhduan gjatë periudhës raportuese. 

 

Pati raportime për incidente të hedhjes së gurëve dhe për sulme të tjera kundër klerikëve të KOS-it 
gjersa udhëtonin jashtë manastireve të tyre. Përveç kësaj, pelegrinët serbë që udhëtonin me autobusë 
nga Serbia për të marrë pjesë në shërbime në manastirin e Deçanit shpesh gjuheshin me gurë, zakonisht 
nga fëmijët. Në komunat perëndimore të Pejës, Deçanit, Gjakovës, Istogut, Klinës dhe Skenderajt, dhe 
gjithashtu në Mitrovicën jugore (zonat që përshijnë Patriarkanën e Pejës, manastiret e Deçanit, Goriocit, 
Budisalcit dhe të Deviqit), klerikët kërkuan përcjellje nga forca paqeruajtëse ndërkombëtare (KFOR) e 
udhëhequr nga NATO. Klerikët theksuan se nuk mund t’i vizitonin anëtarët e kishës në perëndim (ku 
edhe gjenden vendet më të rëndësishme të shenjta të KOS-it) pa përcjellje, dhe anëtarët i cituan 
kërcënimet për sigurinë e tyre si pengesa për mundësinë e tyre për t’i vizituar vendet e shenjta. Murgjit 
dhe murgeshat në disa manastire gjoja nuk i shfrytëzonin pjesët e pronave të manastireve, shpesh tokën 
jashtë mureve të manastirit, për shkak të brengave të sigurisë. 

 



Protestantët raportuan për brenga të vazhdueshme të dhunës dhe diskriminimit gjatë periudhës 
raportuese. Protestantët raportuan për një sulm të dhunshëm në Prizren kundër një anëtari të Kishës 
Protestante Ungjillore të Kosovës. Bashkësia protestante pohoi që përkrahës të islamizmit radikal e 
rrahën anëtarin e bashkësisë së tyre për shkak të shpërndarjes së biblave. BIK-u publikisht e dënoi këtë 
akt. Hetuesit e policisë thanë se nuk besonin që sulmi ishte me motive fetare dhe raportuan se nuk 
kishte të arrestuar në lidhje me këtë rast. 

 

Bashkësia protestante raportoi se një kishë në Prishtinë ishte vandalizuar pesë herë gjatë periudhës 
raportuese, më së shumti në mars të vitit 2010, me ç’rast disa dritare ishin thyer me gurë. 

 

Përfaqësuesit protestantë raportuan për brenga të vazhdueshme për shkak se një listë e emrave të 
ministrave dhe misionarëve protestantë, përfshirë këtu shqiptarë të Kosovës dhe misionarë të huaj, 
bashkë me mbiemrat, adresat, numrat e telefonit, dhe emrat e kishave apo të organizatave të tyre 
përkatëse, mbeti në dispozicion në rreth 100 ueb sajte private. Ky informacion fillimisht ishte publikuar 
në vitin 2007 në ueb sajtin e degës së Bashkësisë Islame të Kosovës në Gjakovë. 

 

Pati disa incidente të dhunës të drejtuara kundër bashkësisë myslimane, që buronin kryesisht nga 
konfliktet ndërmjet grupeve islame. 

 

BIK-u vazhdoi të raportonte për brenga lidhur me grupet radikale islame për të cilat pohonin që 
operonin nga shtëpitë private dhe udhëhiqeshin nga persona jashtë vendit. Udhëheqësit e BIK-ut 
raportuan se e rimorën kontrollin për një xhami në zonën e Gllogocit, në të cilën, siç raportonin, 
predikonin përkrahësit e islamizmit radikal. Në vitin 2009, Zyra e Bashkësisë Islame në Gllogoc gjoja 
kishte kërkuar që qeveria komunale të ndërmerrte masa për ta penguar mbajtjen e aktiviteteve fetare 
islame pa miratimin e BIK-ut, duke cituar brengat e sigurisë. 

 

BIK-u raportoi se në janar të vitit 2010 një grup i personave e kishte rrahur një imam në Mitrovicë. 
Policia arrestoi katër të dyshuar, por nuk konstatoi përfundimisht që sulmi ishte me motive fetare. 

 

Procedurat operative, të miratuara nga policia në vitin 2009 për të siguruar mbrojtje më të madhe për 
objektet fetare dhe kulturore serbe, mbetën në fuqi. Policia vazhdoi të ofronte mbrojtje të shtuar për 
objektet më të rrezikuara ortodokse serbe, siç ishte përcaktuar nga zyrtarët e KOS-it. Policia vazhdoi 
sigurimin 24-orësh në Kishën e Shën Nikollës në Prishtinë, ku KOS-i i rifilloi shërbimet në mars të vitit 
2010 dhe ku gjoja KOS-i po përgatitej t’i vendoste dy priftërinj. Policia gjithashtu raportoi se ishte duke 



patrulluar afër objekteve të tjera kulturore serbe. KFOR-i raportoi se ishte duke ruajtur manastirin e 
Pejës, Deçanit, Budisalcit, Goriocit, Deviqit, Zoçishtës, Graçanicës dhe të Arkangjelit. Ndër diskutimet 
publike se KFOR-i do të tërhiqej nga disa objekte të KOS-it, udhëheqësit e KOS-it publikisht deklaruan se 
dëshironin një prani të përhershme të KFOR-it në ato objekte për të ofruar siguri për personelin dhe 
vizitorët. KOS-i i bëri thirrje KFOR-it të qëndronte në objektet e KOS-it. 

 

Udhëheqësit e bashkësive fetare raportuan për marrëdhënie në përgjithësi të mira me udhëheqësit 
fetarë të feve të tjera. Udhëheqësit katolikë raportuan se kishin marrëdhënie të mira me bashkësinë 
myslimane, por kishin pak kontakte bilaterale me udhëheqjen e KOS-it. Në prill të vitit 2010, peshkopi 
ortodoks serb, Teodosije Sibaliq, e ftoi homologun e tij katolik që t’i bashkohej në kremtimin e Pashkëve 
Ortodokse në Kishën e rindërtuar të Shën Gjergjit në Prizren. BIK-u gjithashtu raportoi për marrëdhënie 
të mira me udhëheqjen katolike dhe protestante, si dhe me disa udhëheqës ortodoksë, dhe se 
rregullisht i vizitonte manastiret. 

 

Seksioni IV. Politika e Qeverisë Amerikane 

 

Si pjesë e politikës së vet për mbështetjen e tolerancës etnike dhe fetare, Qeveria Amerikane i diskuton 
çështjet e lirisë së fesë me Qeverinë dhe përfaqësues fetarë. Shumë zyrtarë të lartë civilë dhe ushtarakë 
amerikanë vazhduan të takoheshin me udhëheqës politikë dhe fetarë për ta nxitur pajtimin dhe 
përparimin drejt një shoqërie më tolerante shumetnike. 

 

Zyrtarët amerikanë gjithashtu mbajtën kontakte të ngushta dhe rregullisht u takuan me udhëheqësit 
fetarë të KOS-it, të bashkësive myslimane, katolike dhe protestante për t’i diskutuar brengat e tyre dhe 
për ta mbështetur dialogun ndërfetar. Zyrtarët amerikanë nxitën dialogun ndërmjet anëtarëve të KOS-it 
dhe anëtarëve shqiptarë të Qeverisë. Qeveria Amerikane vazhdoi ta mbështeste Qeverinë dhe Këshillin 
e Evropës në rindërtimin e objekteve fetare të dëmtuara gjatë trazirave ndëretnike në vitin 2004 dhe të 
ndërhynte me zyrtarë të Qeverisë në emër të interesave të KOS-it kur të drejtat e KOS-it kërcënoheshin 
apo shkeleshin. Trupat paqeruajtëse të KFOR-it amerikan punuan për ta parandaluar dhunën etnike dhe 
fetare, dhe i ruajtën objektet fetare. 

 

Qeveria Amerikane vazhdoi t’i financonte 80 policë amerikanë, katër gjyqtarë dhe prokurorë, dhe dy 
zyrtarë politikë, të caktuar në misionin e udhëhequr nga BE-ja për sundim të ligjit në Kosovë, dhe siguroi 
përkrahje të konsiderueshme për policinë, të dyja ishin subjekte të përcaktuara, ndër të tjera, për ta 
parandaluar dhunën etnike dhe fetare. Diplomatët amerikanë punuan me personelin ushtarak amerikan 
të caktuar në KFOR për t’i mbrojtur objektet fetare në zonën e përgjegjësisë së ushtrisë amerikane dhe 



mbështetën përpjekjet për rindërtimin e kishave të dëmtuara apo të vandalizuara. Përfaqësuesit e 
Qeverisë Amerikane ndërhynë për ta mbrojtur integritetin e zonës së posaçme mbrojtëse të Deçanit. 
Puna restauruese vazhdoi në shtatë projekte rindërtimi të financuara përmes një granti një milion 
dollarësh të Qeverisë Amerikane si pjesë e përpjekjeve të UNESCO-s për ruajtjen e trashëgimisë fetare 
dhe kulturore të Kosovës. 


